
 

 
 

SIARAN MEDIA 

BELANJAWAN MADANI 2027: KPWKM PERKUKUH EKOSISTEM 
PERLINDUNGAN DAN PENJAGAAN DEMI KESEJAHTERAAN RAKYAT 

PUTRAJAYA, 10 OKTOBER 2026 – Kesejahteraan wanita, kanak-kanak, keluarga, orang 

kurang upaya (OKU), warga emas serta golongan rentan terus menjadi keutamaan dalam 

Belanjawan MADANI 2027 melalui pengukuhan jaringan perlindungan sosial dan ekosistem 

penjagaan yang lebih menyeluruh.  

Peruntukan hampir RM3.3 bilion bagi bantuan Jabatan Kebajikan Masyarakat (JKM) 

mencerminkan komitmen Kerajaan untuk meringankan beban golongan yang memerlukan, 

khususnya dalam mendepani cabaran kos sara hidup dan perubahan demografi negara. 

Berlandaskan komitmen tersebut, Kementerian Pembangunan Wanita, Keluarga dan 

Masyarakat (KPWKM) akan terus memperkukuh pendekatan pembangunan sosial yang 

berteraskan perlindungan, penjagaan dan pemerkasaan, selaras dengan aspirasi Malaysia 

MADANI dan Rancangan Malaysia Ketiga Belas (RMK13). 

Pendekatan ini meletakkan peruntukan Kerajaan bukan sekadar sebagai bantuan 

kewangan, tetapi sebagai pelaburan sosial untuk memperluas akses kepada perkhidmatan 

penjagaan berkualiti, membentuk persekitaran yang selamat dan inklusif serta membuka 

peluang kepada kumpulan sasar untuk menjalani kehidupan yang lebih sejahtera, berdikari 

dan bermaruah. 

Bagi warga emas, peruntukan RM1.3 bilion untuk Bantuan Warga Emas dijangka memberi 

manfaat kepada hampir 200,000 penerima. Usaha ini dilengkapi pembangunan dua Pusat 

Kepakaran Penjagaan Bersepadu (NICE) di Pulau Pinang dan Sarawak, pengukuhan 

tenaga kerja penjagaan serta langkah menggubal undang-undang berkaitan warga emas. 

Penurunan cukai perkhidmatan jagaan warga emas daripada 8 kepada 6 peratus mulai 1 

Januari 2027 turut membantu mengurangkan kos penjagaan. 

 

Presiden AGECOPE Malaysia, Delren Telrence Douglas, menyambut baik penurunan cukai 

perkhidmatan jagaan warga emas serta pelepasan cukai berkaitan yuran jagaan warga 

emas. Beliau berpandangan bahawa kerjasama antara Kerajaan, penyedia perkhidmatan 

dan masyarakat penting untuk memastikan perkhidmatan penjagaan yang berkualiti dapat 

diakses oleh lebih ramai golongan yang memerlukan. 

 

Presiden KENDANA Malaysia, Rashidi Yahya pula menyatakan sokongan terhadap 

pengukuhan ekonomi penjagaan, selaras dengan Kerangka Strategik dan Pelan Tindakan 

Penjagaan Malaysia 2026–2030. Beliau menegaskan komitmen KENDANA untuk terus 

bekerjasama dengan KPWKM bagi membangunkan sektor penjagaan yang lebih tersusun, 

mampan dan inklusif. 



 

Bagi golongan orang kurang upaya (OKU), peruntukan bantuan sebanyak RM1.5 bilion 

yang memanfaatkan lebih 300,000 penerima merupakan komitmen Kerajaan untuk 

memperkukuh kebajikan dan kesejahteraan mereka. Ini termasuk peningkatan Bantuan 

Penjagaan OKU Terlantar dan Pesakit Kronik daripada RM500 kepada RM600 sebulan bagi 

meringankan beban keluarga penjaga. Selain itu, peluasan kelayakan Elaun Pekerja OKU 

kepada mereka yang berpendapatan sehingga RM2,000 serta penaiktarafan 15 premis 

Pemulihan Dalam Komuniti (PDK) bagi menyediakan terapi khusus Sindrom Down turut 

memperluas akses kepada peluang pekerjaan, pemulihan dan intervensi awal. 

Dalam aspek perlindungan dan kesejahteraan kanak-kanak pula, KPWKM komited untuk 

meneruskan usaha meringankan beban kewangan keluarga, khususnya dalam memenuhi 

keperluan asas dan menyokong tumbesaran kanak-kanak. Peningkatan Bantuan Kanak-

Kanak kepada RM250 sebulan bagi bagi kanak-kanak berumur enam tahun ke bawah dan 

RM200 sebulan bagi mereka yang berumur tujuh hingga 18 tahun diharap dapat membantu. 

Dalam memperkasa wanita, Geran Sejahtera MADANI berjumlah RM200 juta kepada 

40,000 penerima, khususnya wanita, bagi mendapatkan peralatan dan latihan untuk 

menjana pendapatan. Inisiatif ini turut melengkapi usaha pembangunan potensi dan 

kepimpinan wanita serta sokongan kepada ibu tunggal. Pada masa yang sama, peluasan 

pelepasan cukai bagi perkhidmatan penjagaan selepas bersalin dan penambahbaikan 

kemudahan cuti bersalin penjawat awam akan terus menyokong kesejahteraan ibu. 

Institusi keluarga pula diperkukuh melalui Program Bantuan Rawatan Kesuburan dan 

Advokasi Infertiliti (BuAi) bagi 2,000 pasangan serta peluasan perkhidmatan kesejahteraan 

lelaki oleh Lembaga Penduduk dan Pembangunan Keluarga Negara (LPPKN).  

 

KPWKM yakin kejayaan Belanjawan MADANI 2027 perlu diukur bukan sahaja melalui 

jumlah bantuan yang disalurkan, tetapi juga perubahan sebenar dalam kehidupan rakyat. 

Kerjasama Kerajaan, pihak swasta termasuk penyedia perkhidmatan dan masyarakat akan 

terus diperkukuh supaya kanak-kanak dilindungi, wanita diberi peluang, keluarga disokong, 

dan warga emas serta OKU dapat menikmati kehidupan yang sejahtera dan bermaruah. 

Maklumat lanjut berkaitan peruntukan di bawah Belanjawan 2027 boleh dirujuk di 

https://belanjawan.my/.  

